Chéchrès o péyi

Way, Bondyé ! Lagwadloup an chéchrès ! Tout ma sèk kon yaya. Rivyè touné an filèt dlo, on dlo a limon, a vèdigri. Pyébwa ka hélé anmwé. Zèb ka touné alanvè kon aransò mèg. Fwi, légim, flè ka anni tizi. Fèy, twonk, tè-la menm ka kouvè épi tout kalité malad : pichon blan, pichon nwè é tout bannélo a yo.

Adan sé pyèspòyò-la, pyébannann ka anni tonbé blip, kon bwabwa.

Kanta gazon, pa menm palé ! Sé padon yo ka mandé ! Palapenn gazonné, sé pousyè ou ké lévé. Pannansitan, syèl-lala blé kon pa ni. Solèy-la ka kléré a vèglé. Nou pa an konmansman a livènaj ankò, nou ja byen rantré adan. Magrésa, pa tini pon lapli séryé pou fréchi tè-la. Fifin é wouziné tousèl. E  ankò, chaklè on labé mò.

Moun konmansé enkèt. Moun konmansé pozé kò a yo kèksyon (…)

Ni sa, sé yo ka sali rivyé, ka jété tout èspès kalité kochonni adan. Yo ka dépozé tout zòdi, tousa ka jenné yo akaz a yo, adan razyé. Yo ka koupé tout pyébwa, toupatou pou mété kaz. Mè sé yo ka hélé pli fò ki toutmoun : « Mwen, an ka di, tousa i ka rivé-nou la, sé fòt a tout sé biten-la yo ka voyé an syèl-la. Zafè a fizé, a avyon a réaksyon a-yo la. Sé sé ka démonté tousa ki anlè-la, sé sa ka chanjé tè-la, sé sa ka chofé latè.

Mé yomenm, yo pa adan menm, menm, menm. 

Pannansitan, ladministrasyon ka fè koupé dlo adan chak komin, chak simenn. Mé ni sa ka vwè sé touléjou yo pa ni dlo (…).

Antoutjan, nou pé vwè nou ka viré an tan nou té ka fè twalèt adan onsèl ti kivèt dlo-la.

Pétèt, tousa ké fè nou kalkilé asi rèspé nouchak dwèt tini pou laliwonnaj !

